
திருக்குறள் எளிய உரை பொருள்

59. ஒற்று ஆடல் (உளவாளியைக் கொண்டு உளவு அறிவது)

ஒற்றும், உரை சான்ற நூலும், இவை இரண்டும் தெற்றென்க, மன்னவன் கண். 581 வேவு பார்ப்பவரும், அரசியல் அறிவை விளக்குகின்ற நீதி நூலும் ஆகிய இரண்டும் அரசனுக்குத் தெளிவாகக் காட்டும் கண்கள். எல்லார்க்கும் எல்லாம் நிகழ்பவை எஞ்ஞான்றும் வல்லறிதல், வேந்தன் தொழில். 582 எல்லாரிடத்திலும் நடக்கின்ற எல்லா நிகழ்ச்சிகளையும், உடனுக்குடன் ஒற்றர் மூலம் அறிந்து கொள்வது அரசனுடைய கடமை. ஒற்றினான் ஒற்றி, பொருள் தெரியா மன்னவன் கொற்றம் கொளக் கிடந்தது இல். 53.3 ஒற்றர் மூலமாக நாட்டு நடப்புகளை அறிந்து, அவற்றின் நிலைமையை ஆராய்ந்து உணராத அரசன் வெற்றி பெறுவதற்கான வழி வேறு இல்லை. வினைசெய்வார், தம் சுற்றம், வேண்டாதார், என்று ஆங்கு அனைவரையும் ஆராய்வது-ஒற்று. 584. ஒற்றர் தொழில் செய்கின்றவர், தம்முடைய சுற்றத்தார், தம்முடைய பகைவர் என்று சொல்லப்படும் அனைவரையும் ஆராய்ந்து அறிகின்றவரே ஒற்றர். கடாஅ உருவொடு கண் அஞ்சாது, யாண்டும் உகாஅமை வல்லதே-ஒற்று. 585 சந்தேகத்து இடம் இல்லாத உருவத்தோடு, பிறர் கண் பார்வைக்கு அஞ்சாமல், எந்த இடத்திலும் மனத்தில் உள்ளதை வெளிப்படுத்தாமல், இருக்க வல்லவனே ஒற்றன்.

